
Vastraharanam

వస్త్రహరణమ్

శ్రీవల్లవేన్ద్రనన్దనాయ     నమః ।
వన్యాశ్రితా  మురారిః కన్యాః సన్యాయమున్మదయన్ ।
అన్యాభిలాషితాం తే ధన్యార్పితసౌహృదో హన్యాత్ ॥ ౧॥
సహసి వ్రతినీరభితః  కృతినీర్గిరిజాస్తవనే  సలిలాప్లవనే
కలితోల్లసనాః  కిల దిగ్వసనాస్తటభాక్పటికా రసలమ్పటికాః
స్ఫుటబాల్యయుతాః పశుపాలసుతాః కుతుకీ కలయన్ మతిముల్లలయన్న్
ఉపగత్య మనోభవవత్కమనో హృతవాన్ సిచయాన్ సుహృదాం
నిచయాన్తరగం తరసా ప్రియకం  స్వరసాదధిరుహ్య నగం తటకాననగం
కృపయా స్నపయన్నథ తాస్త్రపయన్  పృథులాం సరటీధృతధౌతపటీ
పటలో హసితప్రభోయోల్లసితః   శ‍ృణుత ప్రమదా  గిరమశ్రమదాం
ఉపగత్య హితామభితః సహితా యది వా క్రమతః  స్ఫుటవిభ్రమతః
సిచయాన్నయత చ్ఛలనం న యతః కథితం న మయా జనుషః సమయాద్
అనృతం లలితా యశసోజ్జ్వలితా  విదురిన్దుహృదస్తదమీ  సుహృద-
తనవై న హసాదుదితం సహసా బతయూయమితా వ్రతతః  శ్రమితా
ఇతి సఙ్కథయన్ పటుతాం ప్రతహ్యన్నతిచఞ్చల  హే విశ మా కలహే
వితరాద్య పటం కురు మా కపటం కరవామ సదా వచనం రసదా-

తవ దాస్యపరా న వయం త్వపరా న హి చేత్ త్వరితం నిఖిలం చరితం
ఖలు రాజ్ఞి తవ ప్రబలే  కితవ ప్రగదామ  మదోద్ధతఘోరమదో
వచనం చ రుషా ప్రసరత్పురుషాక్షరమిత్యుదితం  సరుషా రుదితం
జడతాకలిలే యమునాసలిలే విలసద్వపుషాం గురుకమ్పజుషాం
చలచారుదృశాం బహుధా సుదృశాం నిశమయ్య తతః ప్రణయీ  సతత
స్మితచన్ద్రికయా  స్ఫురితోఽధికయాయదియూయం ఋతే మమ వాగమృతే
భవథ గ్రహిలా  నియతం మహిలా ఉపసృత్య తతః ప్రియకాత్  పతతః
స్వపటీపదకాన్ స్వపరిచ్ఛదకాన్ ఉరరీకురుత ప్రమదాద్  గురుత-
త్యజతానుచితం హృది సఙ్కుచితం న హి చేన్నితరాం న పటాన్
వితరామ్యురువీర్యచయే మయి కిం రచయేన్నృపతిః పరితః స రుషా భరితః

స్ఫుటమిత్యమలం నిగదన్ కమలం భ్రమయన్న్  ఉదితః శశివన్ ముదితః
స్వకరామ్బరిణీరథ తా హరిణీనయనాః కలయన్ స్వశిరశ్చలయన్
బత నగ్నతయా స్పృహయోన్నతయా జలమజ్జనతః  కృతవర్జనతః
కపతేర్జనితా  లఘుతా వనితాస్తదలం దురితక్షతయే స్ఫురిత
ద్యుతిసున్దరయోర్యుగలం  కరయోః శిరసి ప్రయతా  ద్రుతమర్పయతా
రుణమిత్యధునా నిజవాఙ్మధునా పరిలభ్య మదం హృది విభ్రమదం
కిరతీభిరలం నయనం విరలం రచితాఞ్జలీభిః  ప్రమదావలీభిః
ప్రణతో  మధురః కృతకామధురః సుభగఙ్కరణం వసనభరణం
విహితానతయే లాలనాతతయే దదదఙ్కురితప్రణయచ్ఛురితః
పరితో హృషితే మదనోత్తృషితే త్రపయా  నమితే ప్రియసఙ్గమితే 
నవరాగధరే ద్యుతిభాగధరే హసితాఙ్కురతః స్ఫురితే పురతః
స్థగితే  రసనావిలసద్వసనాకులితే పృథునా స్ఫుటవేపథునా
చలదగ్రకరే  ప్రమదాప్రకరే   విహితేష్టవరః  ప్రణయిప్రవరః 
సుతరాం సుఖిభిర్వలితః సఖిభిర్బహుధాఖురలీవిలసన్మురలీ
నవకాకలికాలిభిరుత్కలికాకులమున్నమయన్ సుదృశాం రమయన్
ధియమున్మదనః కృపయా సదనప్రహితప్రమదః   కలితప్రమదః
కుసుమస్తవకం శ్రవణే  నవకం దధదాభరణం జగతాం శరణం
జయ కేశిహర ప్రమణా  విహర త్వమతిప్రణయం  స్వజనే ప్రణయన్
మయి దుర్హృదయే  భగవన్ విదయే కలయేరరుణాధర హే కరుణామ్ ॥ ౧॥
కుసుమస్తవకచ్ఛన్దః
యస్య స్ఫూర్తిలవాఙ్కురేణ లఘునాప్యన్తర్మునీనాం మనః

స్పృష్టం  మోక్షసుఖాద్ విరజ్యతి ఝటిత్యాస్వాద్యమానాదపి ।
ప్రేమ్ణస్తస్య    ముకున్ద సాహసితయా శక్నోతు కః ప్రార్థనే 

భూయాజ్ జన్మని జన్మని ప్రచయినీ  కిన్తు స్పృహాప్యత్ర మే ॥౨॥
ఇతి శ్రీరూపగోస్వామివిరచితస్తవమాలాయాం  వస్త్రహరణం  సమ్పూర్ణమ్  ।

